Bhaddekaratta Sutta

Sutta long husat i inap stap strong, em iet

Mi, Ananda, bin harim olesem: Wanpela taem Klia Save man i bin stap long Savatthi long hap bilong Jeta Grove long haus monk bilong Anathapindika. Em i bin toktok i go long ol monk olesem: 

'Bai mi tokaut nau long hausat bai wanpela inap stap strong, em iet.'

'Bai mipela i harim gut, Bigman.'

Klia Save Man i bin tok olesem:

'Noken larim tingting i ron i go bek long ol samting bilong bipo,

O wari long samting i gat sanis long kamap bihaen.

Ol samting bilong bipo i go pinis

Na yumi no kamap iet long samting bihaen.

Tasol stap na lukluk gut long ol samting bilong nau,

Wantaem klia lukluk save, taem i kamap.

Stap strong na isi, na noken meknois, guria o sigarap.

Sapos yu stap olesem bai klia save i gro i kamap.

Tede yu mas trai hat,

Nogut tomoro dai i kamap - husat i ken save?

Yumi no inap stretim toktok wantaem dai

Long wonem taem bai yumi dai.

Tasol husat i save trai hat olesem

Long san na long naet, na no save les,

Em, Mi save kolim, i

Wanpela husat inap stap strong, em iet.

'Na wanpela save larim tingting i ron i go bek long ol samting bilong bipo olesem wonem? Em i save ting olesem:"Bipo mi bin olesem" na save hamamas long dispela tingting. Em i save ting olesem:"Mi bin gat dispela kaen pilim bipo" na save hamamas long dispela tingting. Em i save ting:"Mi bin gat dispela kaen bilip, o laek o skelim bipo," na em i save hamamas dispela tingting. Em i save ting olesem:"Mi bin gat dispela ron bilong tingting bipo", na em i save hamamas long dispela tingting. Em i save ting olesem:'Mi bin gat dispela konsius o tingting i stap baksaet taem mi bin lukluk, harim, smelim, testim, tasim o driman', na em i save hamamas long dispela tingting. Em olesem wanpela save larim tingting i ron i go bek long ol samting bilong bipo.

'Na wanpela no save larim tingting i ron i go bek long ol samting bilong bipo olesem wonem? Em i save ting olesem:"Bipo mi bin olesem" na emi no save hamamas long dispela tingting. Em i save ting olesem:"Mi bin gat dispela kaen pilim bipo" na emi no save hamamas long dispela tingting. Em i save ting:"Mi bin gat dispela kaen bilip, o laek o skelim bipo," na em i no save hamamas dispela tingting. Em i save ting olesem:"Mi bin gat dispela ron bilong tingting bipo", na em i no save hamamas long dispela tingting. Em i save ting olesem:"Mi bin gat dispela konsius o tingting i stap baksaet taem mi bin lukluk, harim, smelim, testim, tasim o driman", na em i no save hamamas long dispela tingting. Em olesem wanpela no save larim tingting i ron i go bek long ol samting bilong bipo.

'Na wanpela i save larim tingting bilong em i ron i go long ol samting i ken kamap bihaen taem olesem wonem? Em i save ting olesem:"Mi laek bai mi gat dispela kaen bodi bihaen", na save hamamas long dispela tingting. Em i save ting olesem:"Mi laek bai mi gat dispela kaen pilim, o dispela kaen bilip o skelim, o dispela kaen ron o gro bilong tingting, o dispela kaen konsius taem mi lukim, harim, smelim, testim, tasim o drimanim samting", na em i save hamamas long dispela tingting. Em olesem wanpela save larim tingting i ron i go long ol samting i ken kamap bihaen taem.

'Na wanpela i no save larim tingting bilong em i wari long ol samting i ken kamap bihaen taem olesem wonem? Em i save ting olesem:"Mi laek bai mi gat dispela kaen bodi bihaen", tasol em i no save hamamas long dispela tingting. Em i save ting olesem:"Mi laek bai mi gat dispela kaen pilim, o dispela kaen bilip o skelim, o dispela kaen ron o gro bilong tingting, o dispela kaen konsius taem mi lukim, harim, smelim, testim, tasim o drimanim samting", tasol em i no save hamamas long dispela tingting. Em olesem wanpela no save larim tingting i wari long ol samting i ken kamap bihaen taem.

Nau hausat wanpela i save pas long ol samting bilong nau. Em olesem, monks, wanpela husat i no skul long gutpela rot, na no save long ol gutpela man husat i bihaenim dispela gutpela rot, na em i save ting olesem bodi em i "em iet", o "em iet" i gat bodi, o bodi i stap insaet long "em Iet", o "em iet" i stap insaet long bodi. Em i save ting olesem pilim em i "em iet", o "em iet" i gat pilim, o pilim i stap insaet long "em Iet", o "em iet" i stap insaet long pilim. Em i save ting olesem ol tingting bilong bipo o bilif o tingting bilong skelim em i "em iet", o "em iet" i gat tingting bilong bipo o bilip o tingting bilong skelim, o ol dispela i stap insaet long "em iet", o "em iet" i stap insaet long ol dispela. Em i save ting olesem ron na gro bilong tingting em i "em iet", o "em iet" i gat ron o gro bilong tingting, o dispela i stap insaet long "em iet", o "em iet" i stap insaet long dispela. Em i save ting olesem konsius em i "em iet", o "em iet" i gat konsius, o konsius i stap insaet long "em iet", o "em iet" i stap insaet long konsius. Em olesem, monks, wanpela i save pas long ol samting bilong nau.

Nau hausat wanpela i no save pas long ol samting bilong nau. Em olesem, monks, wanpela husat i skul long gutpela rot, na save long ol gutpela man husat i bihaenim dispela gutpela rot, na em i no save ting olesem bodi em i "em iet", o "em iet" i gat bodi, o bodi i stap insaet long "em Iet", o "em iet" i stap insaet long bodi. Em i no save ting olesem pilim em i "em iet", o "em iet" i gat pilim, o pilim i stap insaet long "em Iet", o "em iet" i stap insaet long pilim. Em i no save ting olesem ol tingting bilong bipo o bilif o tingting bilong skelim em i "em iet", o "em iet" i gat tingting bilong bipo o bilip o tingting bilong skelim, o ol dispela i stap insaet long "em iet", o "em iet" i stap insaet long ol dispela. Em i no save ting olesem ron na gro bilong tingting em i "em iet", o "em iet" i gat ron o gro bilong tingting, o dispela i stap insaet long "em iet", o "em iet" i stap insaet long dispela. Em i no save ting olesem konsius em i "em iet", o "em iet" i gat konsius, o konsius i stap insaet long "em iet", o "em iet" i stap insaet long konsius. Em olesem, monks, wanpela i no save pas long ol samting bilong nau.

'Noken larim tingting i ron i go bek long ol samting bilong bipo,

O wari long samting i gat sanis long kamap bihaen.

Ol samting bilong bipo i go pinis

Na yumi no kamap iet long samting bihaen.

Tasol stap na lukluk gut long ol samting bilong nau,

Wantaem klia lukluk save, taem i kamap.

Stap strong na isi, na noken meknois, guria o sigarap.

Sapos yu stap olesem bai klia save i gro i kamap.

Tede yu mas trai hat,

Nogut tomoro dai i kamap - husat i ken save?

Yumi no inap stretim toktok wantaem dai

Long wonem taem bai yumi dai.

Tasol husat i save trai hat olesem

Long san na long naet, na no save les,

Em, Mi save kolim, i

Wanpela husat inap stap strong, em iet.

'Em olesem mi bin tok bai mi tokaut long hausat bai wanpela inap stap strong, em iet.'

Klia Save Man i bin tok olesem na ol dispela laen monk husat i bin harim i bin hamamas tru long toktok bilong em.

Bihaen Monk Mahakaccana i bin toktok moa long dispela:

'Na, ol poroman, wanpela i save pas long ol tingting i go bek long ol samting bilong bipo olesem wonem? Em i save ting: "ai bilong mi i bin olesem bipo na ol samting mi bin lukim i bin olesem" na sigarap na laek i pasim tingting bilong em, na em i save hamamas long dispela tingting, na hamamas long tingim ol samting bilong bipo na ol tingting bilong bipo save pasim em. Em i save ting: "Iau bilong mi i bin olesem bipo na ol nois mi bin harim olesem….na nus bilong mi i bin olesem bipo na ol samting mi bin smelim……..na tang bilong mi i bin olesem bipo na samting mi bin testim…….na bodi bilong mi i bin olesem bipo na samting mi bin tasim……….na olgeta-tingting bilong mi i bin olesem bipo na ol samting mi bin tingtim na drimanim……. na sigarap na laek i pasim tingting bilong em, na em i save hamamas long dispela tingting, na hamamas long tingim ol samting bilong bipo, na tingting bilong bipo save pasim em. Em olesem wanpela i save pas long ol tingting i go bek long ol samting bilong bipo.

'Na, ol poroman, wanpela i no save pas long ol tingting i go bek long ol samting bilong bipo olesem wonem? Em i save ting: "ai bilong mi i bin olesem bipo na ol samting mi bin lukim i bin olesem" tasol sigarap na laek i no pasim tingting bilong em, na em i no save hamamas long dispela tingting na no hamamas long tingim ol samting bilong bipo na pas long ol. Em i save ting: "Iau bilong mi i bin olesem bipo na ol nois mi bin harim olesem….na nus bilong mi i bin olesem bipo na ol samting mi bin smelim……..na tang bilong mi i bin olesem bipo na samting mi bin testim……….na bodi bilong mi i bin olesem bipo na samting mi bin tasim……….na olgeta-tingting bilong mi i bin olesem bipo na ol samting mi bin tingtim na drimanim……. tasol sigarap na laek ino pasim tingting bilong em, na em ino save hamamas long dispela tingting na hamamas long tingim ol samting bilong bipo na tingting bilong bipo i no save pasim em. Em olesem wanpela i save pas long ol tingting i go bek long ol samting bilong bipo.

'Na, ol poroman, hausat bai wanpela i wari long ol samting i ken kamap bihaen? Em i save ting: "Mi laek bai ai bilong mi na ol samting mi lukim i mas olesem bihaen", na save putim strongpela tingting long kisim dispela, na save hamamas long dispela tingting na gat strongpela laek na wari bai dispela i mas kamap. Emi save ting:"Mi laek bai iau bilong mi na ol samting mi harim……..nus bilong mi na samting mi smelim……tang bilong mi na ol samting mi testim……bodi bilong mi na ol samting mi tasim………olgeta-tingting bilong mi na ol driman na tingting ……i mas olesem bihaen", na save putim strongpela tingting long kisim dispela, na save hamamas long dispela tingting, na gat strongpela laek na wari bai dispela i mas kamap. Em olesem wanpela save wari long ol samting i ken kamap bihaen.

'Na, ol poroman, hausat bai wanpela i noken wari long ol samting i ken kamap bihaen? Em i save ting: "Mi laek bai ai bilong mi na ol samting mi lukim i mas olesem bihaen", tasol em i no save putim strongpela tingting long kisim dispela, na no save hamamas long dispela tingting na nogat strongpela laek na wari bai dispela i mas kamap. Emi save ting:"Mi laek bai iau bilong mi na ol samting mi harim……..nus bilong mi na samting mi smelim……tang bilong mi na ol samting mi testim……bodi bilong mi na ol samting mi tasim………olgeta-tingting bilong mi na ol driman na tingting……i mas olesem bihaen", tasol em i no save putim strongpela tingting long kisim dispela, na no save hamamas long dispela tingting, na nogat strongpela laek na wari bai dispela i mas kamap. Em olesem wanpela no save wari long ol samting i ken kamap bihaen.

'Na, ol poroman, hausat bai wanpela i save pas long ol samting bilong nau? Wonem samting ai bilong em i lukim na konsius bilong em i gat sigarap na laek long em, em i save hamamas long em na pas long em. Wonem samting iau bilong em i harim …..nus bilong i smelim…..tang bilong em i testim……bodi bilong em i tasim…..olgeta-tingting bilong em i tingim o drimanim…… na konsius bilong em i gat sigarap na laek long em, em i save hamamas long em na pas long em. Em olesem, ol poroman, wanpela i save pas long ol samting bilong nau.

'Na, ol poroman, hausat bai wanpela i no save pas long ol samting bilong nau? Wonem samting ai bilong em i lukim, konsius bilong em i nogat sigarap na laek long em, na em i no save hamamas long em na emi no pas long em. Wonem samting iau bilong em i harim …..nus bilong i smelim…..tang bilong em i testim……bodi bilong em i tasim…..olgeta-tingting bilong em i tingim o drimanim…… konsius bilong em i nogat sigarap na laek long em, na em ino save hamamas long em na emi no pas long em.

Em olesem, ol poroman, wanpela i no save pas long ol samting bilong nau.

'Olesem, ol poroman, Klia Save Man i no bin stori planti long hausat bai wanpela inap stap strong, em iet, na mi bin laek klirim moa. 

'Noken larim tingting i ron i go bek long ol samting bilong bipo,

O wari long samting i gat sanis long kamap bihaen.

Ol samting bilong bipo i go pinis

Na yumi no kamap iet long samting bihaen.

Tasol stap na lukluk gut long ol samting bilong nau,

Wantaem klia lukluk save, taem i kamap.

Stap strong na isi, na noken meknois, guria o sigarap.

Sapos yu stap olesem bai klia save i gro i kamap.

Tede yu mas trai hat,

Nogut tomoro dai i kamap - husat i ken save?

Yumi no inap stretim toktok wantaem dai

Long wonem taem bai yumi dai.

Tasol husat i save trai hat olesem

Long san na long naet, na no save les,

Em, Mi save kolim, i

Wanpela husat inap stap strong, em iet.

